
Sri Ganesha Dvadasha Stotram

శ్రీగణేశద్వాదశస్తోత్రమ్ 

ఓం
శ్రీరామజయమ్

ఓం సద్గురుశ్రీత్యాగరాజస్వామినే   నమో నమః ।
శ్రీగణపతయే  నమో నమః ।

అథ శ్రీగణేశద్వాదశస్తోత్రమ్   ।
గిరిరాజసుతాపుత్రం  ప్రణవాకారదైవతమ్   ।
స్వరరాగసుసఙ్గీతం  గణనాథం భజామ్యహమ్ ॥ ౧॥
సర్వారమ్భనమస్కారం సర్వవిఘ్నప్రణాశనమ్  ।
సర్వవిద్యాదిమూలం తం గణనాథం భజామ్యహమ్ ॥౨॥
ఋషభారూఢసత్సూనుం ఋషిసజ్జనవల్లభమ్   ।
ఋషిశ్రేష్ఠగురుస్తోత్రం    గణనాథం భజామ్యహమ్ ॥ ౩॥
గజాననం గరిష్ఠం  గం గంమన్త్రాక్షరపూజితమ్  ।
గాఙ్గేయపూర్వజం  గఙ్గం  గణనాథం భజామ్యహమ్ ॥ ౪॥ (౧)
మహాగణపతిం పూజ్యం మఙ్గల్యవాక్ప్రవాహిణమ్  ।
మహద్బ్రహ్మాణ్డకుక్షిం  తం గణనాథం భజామ్యహమ్ ॥ ౫॥
పఞ్చాననప్రమోదం  తం పాణిస్థజ్ఞానమోదకమ్   ।
పశుపాశవిమోక్తారం గణనాథం భజామ్యహమ్ ॥౬॥
ధనజ్ఞానప్రదాతారం   ధరకేదారసుస్థలమ్  ।
ధన్యైకదన్తదైవత్యం   గణనాథం భజామ్యహమ్ ॥ ౭॥
నిష్ఠాపూజితనిత్యం  తం నిత్యపూజనసౌభగమ్ ।
నిత్యోంకారస్వతుణ్డం  నం గణనాథం భజామ్యహమ్ ॥౮॥
సప్తస్వరశుభానృత్యం సర్వసిద్ధివినాయకమ్  ।
సర్వమఙ్గలధాతారం  గణనాథం భజామ్యహమ్ ॥౯॥

శ్రీగణేశద్వాదశస్తోత్రమ్ 

త్యాగరాజగురుస్వామిసత్కీర్తనసుసేవితమ్ ।
శిష్యాపుష్పాస్తుతిస్తోత్రరాగభావం  సుమఙ్గలమ్  ॥ ౧౦॥
మఙ్గలం  గణనాథాయ హేరంబాయ సుమఙ్గలమ్  ।
మఙ్గలం  విఘ్నవారాయ శుభోత్తుఙ్గాయ  మఙ్గలమ్  ॥ ౧౧॥
గణేశస్ఫురితస్తోత్రం  విఘ్నఘ్నం జ్ఞానదం  శుభమ్ ।
గణనాథకృపాపూర్ణం  పఠితవ్యం దినే దినే ॥ ౧౨॥

ఓం
శుభమస్తు

ఇతి సద్గురుశ్రీత్యాగరాజస్వామిశిష్యయా   భక్తయా పుష్పయా
శ్రీగణేశస్ఫురితస్తోత్రం   గురుస్వామిసన్నిధౌ సమర్పితమ్ ।

ఓం
Footnote

(౧) గం గం = entered into the గం mantra

